TRIA PASKA DIMANĈO

(Homilio de pastro Luigi Alfano, 21/04/2012)

"Ne maltrankviliĝu via koro…
Mi estas la vojo, la vero kaj la vivo."

Al animoj perturbataj pro la kalvaria antaŭvido, 
Jesuo kontraŭmetas la nepridubindan sian diecon: la faroj mem; 
nome, la mirakloj faritaj pere de Li estas plua pruvo de lia dia naturo.

Kredu je Mi: Mi vivas en la Patro kaj la Patro en Mi. 
La vortojn kiujn Mi al vi parolas, Mi parolas ne de Mi mem; 
sed la Patro kiu estas en Mi, per mi faras siajn agojn; 
do, Kristo estas Dio kaj liaj agoj estas diaj. 
Tial Jesuo estas rivelanto de la Patro; 
sekve: tiu, kiu Lin renkontas kaj Lin rekonas, 
renkontas la Patron, lian vorton kaj agadon.

Tiam, laŭ la mezuro, laŭ kiu pliiĝas la kono pri Jesuo, 
pliiĝos nia kono kaj vido de la Patro-Dio.
Pro tio, la peto de Filipo estas maltaŭga, 
ĉar ĝi montras, ke li ankoraŭ ne komprenis 
la rilaton inter Jesuo kaj la Patro.
Ĉi tia reciproka imanenteco, estas atingebla nur pere de la kredo.
Pro tio, oni ne postulas de la disĉiploj kredi du asertojn aŭ du instruojn: 
unu pri la Patro kaj unu pri la Filo; 
sed, ĉu ili kredas la Patron en la Filo kaj la Filon en la Patro.

Sendube, nur per la kredo 
oni vidas klare la ĉeeston de la Filo en la Patro, kaj inverse. 
Jen, kial Filipo falis en eraron petante sensacian aperon de la Patro. 

Sed, la natura deziro vidi Dion 
sammaniere kiel ni povas vidi personojn kaj aferojn, 
estas mala al la maniero elektita de Dio por Sin prezenti al la homoj.
Fakte, Jesuo estas en la Patro ne kiel identeco de persono, 
sed en signifo de identeco kun Li 
per absoluta obeado al misio konfidita, 
per amo, per plenumo de Lia volo. 
Pro tio la Patro estas en Jesuo, 
ĉar en Li kaj pere de Li 
plenumiĝas Lia sava agado avantaĝe de la homo, 
al kiu Li Sin ekkonigas, Sin montras kaj Sin komunikas. 

Krome Jesuo deklaras: neniu venas al la Patro, krom per Mi.
Kaj nur se vi konas Min, vi konos ankaŭ mian Patron.
Eĉ jam nun vi konas kaj vidis Lin, ĉar kiu vidis Min vidis la Patron. 
Kaj do: kredu je Dio kaj ankaŭ je mi, 
ĉar en la domo de mia Patro estas multaj loĝejoj.

Kaj Mi iras por pretigi al vi la lokon, 
por ke ankaŭ vi estu tie, kie Mi estas. 
Tamen, Tomaso diris al Li: 
kiel ni povas koni la vojon se ni ne scias, kien Vi iras?
Jesuo diris al li kaj ankaŭ por ni: 
Mi estas la vojo, la vero kaj la vivo; 
Jesuo fakte estas la vojo pro tio, 
ke rivelante la Patron, al ni ekkonigas la vojon al la Patro; 
Li estas la ununura aliro al Patro; 
Li venis de la Patro kaj iras al Patro, 
kaj tamen, li estas unu tuto kun Li. 
Li estas la vero kaj la vivo. 
Do finfine, neniu venas al la Patro, krom per Mi. 
Kristo estas la vojo, kiun la homo laŭiras, 
la dia vero kie li sin rekonas, 
la viva fonto de kie li reviviĝas.

Ne nur tial Li pretigis al ĉiuj lokon en la ĉiela gloro,
sed ankaŭ por la irado direkte al eterna feliĉo;
estas Li la ununura vojo kiu kondukas al la Patro: 
estas Li la vero -tio estas- la plena revelacio de la Patro; 
pere de Li la dia vivo estas donata al homo superabunde kaj senmezure.
Do, Li estas la peranto de la renkontiĝo kaj de la komunio kun la Patro: 
pere de Li ni atingas la sencon de nia esto kaj estado. 
Sendube, tiu agnosko kaj renkontiĝo okazas por ni en la kredo, 
kiu estas konsento kaj grefto en Dio, asocio al Lia forto.

Jen kiam “tiu kiu kredas je Mi” plenumos ankaŭ miajn agadojn: 
la ofico de revelacio kaj de saviĝo, 
kies signoj estis la mirakloj, 
plivastiĝas en la agojn de la disĉiploj, 
ĉar ili profitos de la Spirito, sendota de Kristo resurektinta, 
kiu estas glorata ĉe la dekstra flanko de la Patro, kie Li troviĝas, 
kiel signo de la realo de nia espero 
kaj bazo de certeco de nia kuniĝo kun Li 
Vojo, Vero, kaj Vivo de la homaro.

Amen.

